
ప్రథమాశ్వాసము 21



వ. చిఱుతొండండును బూర్వజన్మవాసనావిశేషంబునఁ దుషారగిరికన్యకాకరకమలకిణాంకితుం డగుటం జేసి వలయాంకుండనం బ్రసిద్ధి వహించి యేకామ్రనాథు నారాధించుచు శుద్ధవిరశైవాచారపరాయణుండై జంగమప్రమథులకుఁ దనమనోవంచనంబు లేక యేవేళ నేపదార్థంబు వేఁడిన లే దన కిచ్చుట వ్రతంబు గాఁ బట్టి పట్టిన వ్రతంబు చెల్లకుండినం దిరుబాసగా వర్తిల్లుచుండె నంత నొక్కనాఁడు. 14


చ. తమలముకెంపున న్మెఱుఁగుదాఁకినచెందిరకావికోఱలుం

దుమికిఫలంబుచందమున నున్ననియౌదలమీఁదిపచ్చిగం

దముఁ గరసంపుటంబున సదాశివలింగము నొప్పుమిండజం

గము చనుదెంచె నొక్కరుఁడు గర్వమునం జిఱుతొండనింటికిన్. 15


వ. వచ్చి యయ్యొసపరిమన్మథుండు మన్మథమథనసేవాహేవాకసావధానమానసుండైన యాజగజెట్టిసెట్టికి శివునికారుణ్యం బని దీవించి పాదార్చనాద్యుపచారంబులు గైకొని సుఖాసీనుండై యి ట్లనియె. 16


ఆ. కంచినగరిపాటిగట్టుతూమునఁ దూమెఁ

డిక్షురసము మాకు నిపుడు తెమ్ము

హరుని నేఁడు మాకు నభిషిక్తు నొనరింప

వలయు నిత్యమైన వ్రతము గాన. 17


క. చేఁగానుగాడుచెఱుకుం

దీఁగెరసంబునఁ బురారిఁ దేల్పక కుడువ

న్నాగురు వుపదేశించిన

యాగమమ మిది గాన నిన్ను నభ్యర్థింతున్. 18


వ. అని కక్షంబునం ధరియించిన యాసొఱపుంగాయలోని భస్మం బిచ్చిన వల్లె యని యందుకొని యావైశ్యబృందారకుండు పరమానందకందళితమందస్మితస్మేరవదనారవిందుండై యిందుధరుండు మనమందిరంబునకు విందుకు వచ్చినాఁడు గరగరగా వంటకమ్ములు గావలయు నని తిరువేంగనాచి కప్పగించి యప్పు డప్పరమభక్తునియందలి భక్తి చిత్తంబునం జొత్తిల్ల నత్యుత్తమవ్యవహారోదాత్తం బగువిత్తంబు చెఱంగున ముడుచుకొని పంపాతరంగిణీసేకసంవర్థితంబులైన చెఱకుగోలలు గొని. 19


సీ. కాంచిపురము పాటిగట్టు తూముఁ దూమెఁ డిక్షురసమ్మున కెన్నివలయుఁ

జేగానుఁగాడంగఁ జెఱకుదండము లని గుఱుతింపఁగా నూఱుకోల లైనఁ

జాలుఁ బొమ్మనుబుద్ధి సంభవించెను మదిఁ జిఱుతొండనంబికి సెట్టిపతికి

నన్నికోలలు చుట్టి యాడక కొసరక ద్రవిణంబుమూట వారలకు నిచ్చి

తే. ముదురుఁదీవెల బిగువుగా మోపు గట్టి, వాఁడిపండ్లు బిగించి చేవలఁతి యెగిరి

యెత్త మో పెత్తరాదయ్యె నెంతయేని, నెత్తవచ్చునె నూఱుపుండ్రేక్షుఘటలు. 20


ఉ. వెగ్గలమైన మోపుఁ గడువీఁకన యెత్తఁగఁబోయి ముందటన్

మ్రొగ్గతిలంబడెం జెమట మోమునఁ గ్రమ్మఁగ ద్రావిడోత్తముం

